
FYRSTA STAUNING-STJÓRNIN
Thorvald Stauning skipaði 24. apríl í 1924 fyrstu javnaðarstjórnina í Dan­
mark. Hann hevði verið ráðharri í stjórini hjá Zahle frá 1916-20, men í 1924 
vann flokkurin fyrstu ferð stjórnarvaldið. Fyrsta skeiðið vardi bert tvey ár, 
men frá 1929 sat hann sum forsætisráðharri til hann doyði í 1942. Hann 

var forsætisráðharri í sløk 16 ár. Á fólkatingsvalinum í 1935 fekk danski 
Javnaðarflokkurin 46 prosent av atvkøðunum, tað mesta nakrantíð.

SHAKESPEARE 454 ÁR
William Shakespeare var føddur 23. apríl í 
1564, og tað sigst, at hann eisini doyði 23. apríl 
í 1616. Hann verður mettur sum ein av heims­
ins størstu rithøvundum. Sum leikrithøvundur 
skrivaði hann heimskendar leikir sum eitt nú 
Romeo og Julie, Hamlet og Macbeth.

116 ár síðani  Lax­
ness varð føddur
Mata íslendska skaldi, 
Halldór Kiljan Laxness, 
var føddur hendan dag­
in, 23. apríl í  1902. Hann 
doyði 8. februar 1998.

Hann var føddur 
Halldór Guðjónsson, 
men fekk sær navna­
broyting.

Hann er fyrsti íslend­
ingur at fáa eina Nobel­
virðisløn, sum hann 
fekk fyri bókmenntir 
sínar.

Hans Pauli skal 
gera Marmennilin
»Vit varðveita søgnina um 
Marmennilin« er heitið á tiltaki 
sum verður í Elduvík mána­
kvøldið 23. apríl. 

Á heysti í 2016 tók 
Bygdarfelagið i Eld­
uvík avgerð um at skipa 
nevnd, ið skuldi fara 
undir at varðveita søgn­
ina um marmennilin. 

Nevndin fór beina­
vegin til verka, og varð 
fyrsta takið at fáa list­
armann at átaka sær 
uppgávuna at gera eina 
standmynd, ið lýsir 
søgnina um marmenn­
ilin. 

Tíðliga í 2017 játtaði 
Hans Pauli Olsen at gera 
standmyndina, sum skal 
stoypast úr bronsu við 
einum sokkli úr basalti 
ella granitti. 

Á sumri í 2017 kom 
Hans Pauli við einum 
sera spennandi hug­
skoti.

Í sambandi við at 
Mentanrvika er í Runa­
víkar kommunu sleppur 
almenningurin at hoyra 
um hesa listaverkætlan. 
Hans Pauli Olsen, lista­

maður, fer at greiða frá 
um tankar og hugskot í 
sambandi við listaverk­
ætlanina. Harumframt 
fer Martin Joensen at 
framføra nøkur løg.

Á skránni verður 
kunning um gongdina. 
Ásfinn Sigvardsen fer 
at varpa ljós á søgnina 
og søguna um Marmen­
nilin. Marjun Niclasen, 
leiðari á Visit Runavík, 
fer at greiða frá um 
ferðavinnuna í økinum 
og Maria Jacobsen úr 
Forna, um gransking av 
søgnini um Marmenn­
ilin. Sum umboð fyri 
Runavíkar kommunu 
fer Torbjørn Jacobsen, 
borgarstjóri, at siga nøk­
ur orð.

Tiltakið er ókeypis og 
verður í kvøld 23. apríl kl 
19.00 í Elduvíkar kirkju.

Aftaná verður fiska­
súpan og kaffi at fáa 
í skúlanum. Øll eru 
hjartaliga vælkomin.

Fríðálvur Jensen 60 ár
Handilsleiðarin hjá P/F Kaj Andreasen & Co fyllir 60 ár leygardagin

Leygardagin 28. apríl fyllir 
Fríðálvur Jensen í Havn 60 
ár.

Hann er elsti sonur 
Elnu- og Andrew Jensen, 
sum eru úr Nesvík og av 
Sandi. Systkin hansara eru 
Maibrith Hansen, Andrew 
Jensen og Herálvur Jensen. 

Fríðálvur er giftur við 
Elsbet Jensen, sum er dóttir 
Sámal og Jastrud Clement­
sen og tey hava tvey børn: 
Durita Dahl, gift við Rúna 
Dahl – soni Eyðgerð og As­
mund Dahl. Tey eiga børnini 
Vár, Áron og tvíburðarnar 
Rósu og Nóa. Sonurin eitur 
Jan Jensen, ið heldur saman 
við Lisu Nyholm Debess – 
dóttir Birgit Debess og Ed­
vard Nyholm Debess.

Fríðalvur hevur ymsar 
royndir úr millum annað: 
Byggi-, handils-, trygg­
ingar- og televinnuni og 
hevur eisini royndir innan 
fakfelags- og samstarvs­
nevndararbeiði við meira.

Eftir skúlagongdina fór 
hann í snikkaralæru og varð 
útlærdur bygningssnikkari í 
1979.

Eftir at hava starvast inn­
an snikkara- og timburyrkið 
eina tíð, gekk leiðin til heil­
søluna hjá P/F Poul Michel­
sen, har hann starvaðist sum 
goymslumaður og bilførari.

Tá hann hevði starvast á 
heilsøluni í umleið 2 ár, fór 
eg í starv sum krambakallur 
í Húsbúna. Síðani gjørdist 
hann deildarleiðari í aðrari 
deild, sum P/F Málingahand­
ilin átti.

Frá at hava starvast innan 
handil í umleið fýra fór hann 
í starv hjá P/F Data.

Eftir at eg hevði starvast 
hjá P/F Data í umleið hálvt­
annað ár, fór hann í starv 
sum tryggingarráðgevi hjá 
Kjartan Dalsgaard í 1988.

Har var uppgávan at selja 
stórt sæð allar tryggingar 
– bæði á skaða- og persóns 
økinum, har stórur dentur 
eisini varð lagdur á pensjónir.

Í 1991 seldi Kjartan Trygg­
ingarstovuna, sum gjørdi, at 
hann fekk boðið starv sum 
sølu- og marknaðarleiðari á 
Føroya Brunatrygging.

– Hetta var eitt sera 
spennandi starv, tí stovn­
urin yvirhøvur ikki hevði 

nakran profil, sum vit fingu 
hjálpt munandi uppá – bæði 
á profilerings- og roknskap­
arsíðuni.

Annars var høvuðsupp­
gávan at stuðla sølufólku­
num, ráðgeva stórkundu­
num, tilboðsútrokning og 
marknaðarføring, sigur 
Fríðálvur Jensen.

– Eitt annað, eg legði stór­
an dent á, var fyribyrging, 
t.v.s., at ráðgeva um hvussu 
ein skal fyribyrgja eldi, og 
hvat skal gerast, um eldur 
kemur í kortini, sigur hann.

– Tað kann nevnast, at vit 
vóru við í teimum sokallaðu 
F-døgunum, har umleið 7000 
næmingar fingu frálæru um 
hesi og onnur viðurskifti, sig­
ur hann.

Við at hava upplýst um 
hetta, øktist tænastan og 
skaðaútgjaldingin minkaði.

Eftir at feløgini vórðu 
løgd saman í eitt felag, tók 
Fríðálvur sær av marknað­
arføringini og var ráðgevi hjá 
stórkundunum.

Í starvinum á Tryggingini 
varð hann av starvsfólku­
num valdur til næstformann 
í samstarvsnevndina. Nevnd­
in, tásitandi forstjórin, sum 
var formaður, høvdu eitt 
sera gott samstarv um ymsu 

viðurskiftini – til tess at fáa 
loyst ymsu uppgávurnar, tá 
feløgini vórðu løgd saman í 
Tryggingarfelagið Føroyar. 
Hann var eisini við at byggja 
upp fakfelagið Yrkisfelagið 
Trygdin og sat eitt skifti í 
nevndini.

– Eg havi fingið mær 
útbúgving, á FA-støði, á 
Trygginga rakademinum 
í Rungsted. Hetta er ein 
skaðatryggingarútbúgving, 
men havi eg eisini tikið per­
sónmodul á støði 3, og havi 
eisini luttikið innan persón­
stryggingar á støði 4. 

Fríðálvur Jensen sigur, 
at útbúgvingin er ein trygg­
ingarteknisk og juridisk út­
búgving - eisini við frálæru 
innan kundarøkt, skattavið­
urskifti og almannaveitingar.

Av øðrum skeiðum, sum 
Fríðálvur hevur tikið lut 
í nevnir hann skeið, sum 
Svimjisambandið skipaði 
fyri við kenda ítróttarsálar­
frøðinginum Willi Railo, 
sum hevur ráðgivið kendum 
ítróttarfólkum og fyritøkum.

– Eg má siga, at hetta hev­
ur givið góð hugskot síðani. 
Willi sigur í einari av bók­
um sínum, ”skulu avgerðir 
takast, krevjast visjónir og 
mál.” Eitt skeið var innan 

direct marketing, sum Posta 
og Post Danmark skipaðu 
fyri. Hetta var eisini sera 
áhugavert, og royndi eg eis­
ini mátan – við góðum úrsliti.

Í fleiri ár hevur Fríðálvur 
Jensen skrivað greinar í 
Dimmalætting, Skáa og 
aðrastaðni, sum hevur givið 
honum góðar royndir innan 
føroyska rættskriving – og 
samskifti annars.

– Eg havi eisini skrivað 
ummælir um føroyskan tón­
leik í eini 20-25 ár og havi 
seinastu 3 árini verið partur 
av Kvørnini í Kringvarpi Før­
oya, sigur hann. 

Fríðálvur Jensen hevur 
sitið eitt skeið í stýrinum 
fyri Sankta Frans- og Komm­
unuskúlan. Eisini varð hann 
valdur limur í Barnavernd­
arnevndini í nøkur ár.

1. mai í 2001 fór hann 
aftur í byggivinnuna at ar­
beiða, og starvaðist eg hjá 
ArtiCon, har hann, umframt 
at arbeiða, sum handverkari 
varð settur at orða og leggja 
eina trygdarskipan tilrættis, 
sum allarhelst eisini endaði 
við eini góðkenning. Árið 
eftir fór hann í starv sum 
virkisrøktari á Kalli (nú 
Hey) har hann seldi til og 
røktaði virkiskundar. Eisini 
arbeiddi hann sum roaming-
managari, við uppgávuni at 
fáa í lag sáttmálar við opera­
tørar úti í heimi, um altjóða 
roaming.

Í 2008 varð hann settur 
sølu- og marknaðarleiðari 
á Føroyaprent – við ábyrgd 
fyri søluni og marknaðar­
føringini hjá felagnum. Í 2010 
fór hann í starv hjá Inntriv, 
sum ráðgevi.

Í dag starvast Fríðalvur 
Jensen sum handilsleiðari 
hjá Kaj Andreasen & Co 
og fæst hann við mangt 
ymiskt.  Umframt søluna og 
innkeyp, umsitur hann eisini 
heimasíðuna, Facebook og 
hevur annars marknaðar­
føringina um hendi.

Fríðálvur Jensen hevur havt nógvar starvsroyndir, síðani 
hann varð útlærdur bygningssnikkari í 1979


